ՏԵՂԵԿԱՆՔ - ՀԻՄՆԱՎՈՐՈՒՄ
Գորիս քաղաքի պատմամշակութային հիմնավորման նախագծի և քաղաքի պատմական տարածքի, նրա առանձին հատված​ների վերակառուցման և օգտագործման հայեցակարգը հաստատելու մասին կառավարության արձանագրային որոշման նախագծի ընդունման վերաբերյալ
1. Իրավական ակտի ընդունման անհրաժեշտությունը

       ՀՀ կառավարության  2011 թ. հունիսի 10-ի N 973-Ն <<ԳՈՐԻՍ ՔԱՂԱՔՈՒՄ  ԶԲՈՍԱՇՐՋՈՒԹՅԱՆ ԶԱՐԳԱՑՄԱՆ ՄԱՍԻՆ>> որոշման 3-րդ կետի /որոշումն ուժի մեջ մտնելուց հետո վեցամսյա ժամկետում մշակել և Հայաստանի Հանրապետության  կառավարության հաստատմանը ներկայացնել Գորիս քաղաքի պատմամշակութային հիմնավորման նախագիծը և քաղաքի պատմական տարածքի, նրա առանձին հատված​ների վերակառուցման և օգտագործման հայեցակարգը/ պահանջները:
2. Ընթացիկ իրավիճակը և խնդիրները

1850-ական թթ-ից սկսած՝ բնակավայրը սկսում է զարգանալ գետի աջափնյա բարձրադիր, հարթ տարածության վրա:  Գլխավոր հատակագծի հիման վրա 1876 թ. հիմնադրվում է կանոնավոր կառուցապատում ունեցող նոր Գորիս քաղաքը՝ որպես Զանգեզուրի գավառի կենտրոն: Երկրում ստեղծված նպաստավոր քաղաքական և տնտեսական պայմանների, ինչպես նաև տարածաշրջանում խճուղային ճանապարհաշինության ընդլայման հետևանքով շրջակա քաղաքների միջև ստեղծված առևտրական ակտիվ կապերի շնորհիվ նոր Գորիսում շինարարական նոր գործունեություն է ծավալվում: Փողոցների ուղղանկյուն հատակագծային ցանցի վրա ուրույն ճարտարապետությամբ կառուցվում են ներկայիս քաղաքի պատմական կենտրոնը ձևավորող 1-2 հարկանի բնակելի թաղամասերը, հասարակական կենտրոնը և վարչական, առևտրային ու հասարակական նշանակության շենքերը:
Գորիսի պատմական տարածքի առանձին հատվածներ ենթարկվել են տարածական և ֆունկցիոնալ փոփոխությունների: Պատմական տարածքի այժմյան իրավիճակը հնարավորություն է տալիս նրա առանձին հատվածները դասակարգել որպես անաղարտ պահպանված  և մասնակի կամ  ամբողջովին աղավաղված տարածքներ:

Գորիս քաղաքի պատմական ինքնատիպ դեմքը պահպանելու, վերականգնելու և մշակութային զբոսաշրջության նպատակներով օգտագործելու համար պետք է հիմնվել անաղարտ պահպանված պատմական տարածքների, ինչպես նաև շրջակա գյուղերում և համայնքներում առկա պատմամշակութային հուշարձանների, պատմական միջավայրի վրա:

       Հայաստանի զբոսաշրջության զարգացման և խթանման ռազմավարության շրջանակներում Հայաստանի ազգային մրցունակության հիմնադրամը մշակել է զբոսաշրջության զարգացման միջանցքների հայեցակարգը, որը ներառում է Հյուսիսային և Հարավային առանցքները` ներկայացնելով մանրամասն վերլուծություններ և հետազոտություններ, յուրաքանչյուր քաղաքի և գյուղի համար հատուկ մշակված ծրագիր և զարգացման ճիշտ ուղղություններ` հաշվի առնելով դրանց առանձնահատկություններն ու հնարավոր աճը:  Հարավային միջանցքը ընդգրկում է Նորավանքը, Քարկոպը, Ցախաց քարը, Հալիձորի բերդը, Վահանավանքի և Տաթևի վանական համալիրները:
       ԵԽ Արևելյան գործընկերության Կիևյան նախաձեռնության` <<Մշակու​թային ժառանգության վերականգնումը պատմա​կան քաղաքներում>> ծրագրում ընդգրկվել է Սյունիքի մարզից երկու քաղաք` Մեղրին /98 հուշարձան/ և Գորիսը /278 հուշարձան/:
      ՀՀ մշակույթի նախարարության կողմից մշակվել է <<Հին Խնձորեսկ>> բնակատեղիի օգտագործման և Տեղ գյուղում հուշարձանների վերականգնման ծրագրերը:
3. Կարգավորման նպատակը և բնույթը
Գորիս քաղաքը հանրապետության այն սակավաթիվ քաղաքներից է, որտեղ հիմնականում պահպանվել են պատմաճարտարապետական մեծ արժեքներ, ուրույն ճարտարապետական ոճ և քաղաքաշինական ամբողջականություն ներկայացնող կառուցապատված միջավայր: Պատմական կառուցապատման ու ճարտարապետական փոքր ձևերի վերականգնումը, տարածքների բարեկարգումն ու կանաչապատումը կնպաստի  զբոսաշրջության զարգացմանը, գիտության և արվեստի, ավանդական արհեստագործության վերականգնմանը և ներդրումների համար բարենպաստ պայմանների ու մարդկանց բարեկեցության բարձրացմանը:
4. Նախագծի մշակման գործընթացում ներգրավված ինստիտուտները և անձինք
Նախագծի մշակմանը մասնակցել են ՀՀ մշակույթի նախարարությունը և <<Պատմամշակութային ժառանգության գիտահետազոտական կենտրոն>> ՊՈԱԿ- ի մասնագետները: 
 5. Ակնկալվող արդյունքը
      Նախագծի ընդունման դեպքում կիրականացվի  Գորիս քաղաքի պատմական, ճարտարապետական, գեղարվեստական ու քաղաքաշինական արժեքավոր ժառանգության լիարժեք պահպանությունը, քաղաքի պատմաճարտարապետական հուշարձանների բացահայտման և նրանց ապագա օգտագործման, շրջապատող տարածքների ֆունկցիոնալ ճիշտ կազմակերպման շնորհիվ հնարավորություն կստեղծվի զբոսաշրջային այցելությունների թվի աճի, զբոսաշրջությունից ստացված եկամտի ավելացմամբ,  աշխատատեղերի ստեղծման:
ՀՀ մշակույթի նախարար Հասմիկ Պողոսյան









